
1. Бидете гласот што ја носи инклузијата напред: Водете, вклучете,
инспирирајте
Вашиот однос кон различностите ја обликува климата во училницата. Кога
покажувате почит, вие испраќате моќна порака: секое дете е вредно и
прифатено.
Идеја за активност: Споделете приказна – реална или измислена – за дете
што се издвојува по нешто, и разговарајте со учениците како би постапиле во
слична ситуација. Така се гради емпатија и разбирање.

2. Вклучете го секој ученик во процесот на одлучување
Кога учениците имаат можност да бидат слушнати, се чувствуваат
вреднувани и важни. Дури и најмалите нивни избори можат да направат
голема разлика.
Идеја за активност: Организирајте заедничко гласање – за изгледот на
училницата, тема на проект или дневна активност – и водете сметка секој
ученик да може да учествува соодветно.

3. Покажете емпатија и доследност – тоа води кон заеднички успех
Инклузивниот наставник не се откажува од ниту едно дете. Кога учениците се
помагаат меѓусебно, учењето станува заедничка цел.
Идеја за активност: Воведете иницијатива како „другар на денот“ – дете што
ќе има задача да биде поддршка на своите соученици тој ден.

4. Бидете пример за соработка – инклузијата е тимска задача
Работата со деца бара заеднички пристап. Кога наставниците, стручните лица
и образовните асистенти соработуваат, се создава силна мрежа на поддршка.
Идеја за активност: Вклучете стручна служба или асистент во активност на
часот, за да им покажете на учениците дека тимската поддршка е вредност, а
не исклучок.

5.Инклузивниот лидер прашува, слуша и поттикнува
Инклузивниот пристап се гради со отвореност. Кога поставувате прашања и
ги цените идеите на другите, ја градите заедницата во која сите имаат место.
Идеја за активност: Поставете прашања, побарајте повратна информација од
колегите и учениците – и користете ги нивните идеи како двигател за
подобрување.

Запомнете: Инклузивниот лидер не мора да има одговор на сè. Доволно е да
поставува прашања, да слуша внимателно и да создава простор каде секој
глас се слуша. Ти веќе го правиш тоа – чекор по чекор. Продолжи со истата
посветеност.

Вие сте инклузивни лидери, кои ги
вклучуваат сите и создаваат простор за

секого.



1. Договорете прифатливи и разбирливи правила за сите
Безбедната училница започнува со правила што се создадени заедно и се
прифатени од целата група. Наместо строгост, понудете структура заснована на
доверба и почит.
Идеја за активност: Заедно со учениците создадете краток список од 3–5
позитивно формулирани правила (на пр. „Се слушаме едни со други“ наместо „Не
викаме“).

2. Приспособете ја средината според потребите на учениците
Кога просторот е достапен, удобен и функционален, секое дете има можност да
се чувствува прифатено.
Идеја за активност: Организирајте „катче за смирување“ со перничиња, книги и  
материјали кои смируваат. Прилагодете го мебелот и означете јасни патеки за
движење и визуелни симболи за ориентација.

3. Обезбедете визуелна и сензорна поддршка за полесно вклучување
Различните сензорни и визуелни поттикнувачи помагаат децата подобро да се
ориентираат, концентрираат и учествуваат.
Идеја за активност: Користете визуелни распореди на активности, тактилни
помагала, звучни инструкции или едноставни визуелни потсетници.

4.Препознајте ги емоционалните промени и понудете поддршка
Емоционалната сигурност е исто толку важна како и физичката. Кога емоциите се
препознаваат и прифаќаат, децата се чувствуваат видени и чуени.
Идеја за активност: Воведете „емотивен термометар“ со бои, смајлиња или
сликички, за учениците да можат да покажат како се чувствуваат во текот на
денот.

5. Реагирајте смирено и доследно на предизвици
Учениците се чувствуваат најбезбедно кога знаат дека ќе бидат прифатени дури
и кога ќе направат грешка. Смирената и предвидлива реакција гради доверба.
Идеја за активност: Преку сценарија, игри со улоги или приказни со отворен
крај, вежбајте решавање конфликти и охрабрете ги децата да најдат мирни,
договорени решенија.

Запомнете: Инклузивната училница не се гради само со поместување на маси
или додавање визуелни симболи – туку со секојдневна грижа, внимание и
искрена желба да се поддржи секое дете. Вашата посветеност прави разлика –
секој ден, за секој ученик.

5 начини како да создадете безбедна и
поддржувачка училница



1. Негувајте пријатна и поддржувачка атмосфера
Емоционалната сигурност е темел на сè што следи во учењето. Топлиот
збор, насмевката и вниманието значат многу повеќе отколку што изгледа.
Поддршката се изразува и преку мали, секојдневни гестови.
Идеја за активност: Пофалете искрен труд, дури и кога резултатот не е
совршен. Малите симболични награди или едноставното „Браво, се
потруди!“ можат да направат голема разлика. Вашата насмевка може да
биде најголемата мотивација.

2. Прилагодувајте ги задачите според индивидуалните потреби
Секое дете учи на свој начин и во свој ритам. Прилагодувањето значи да
создадете можности за успех за сите. 
Идеја за активност: Во соработка со образовниот асистент подгответе
диференцирани задачи – со повеќе нивоа на сложеност или со визуелни
насоки, за да го поддржите напредокот на секој ученик.

3. Бидете флексибилни во начинот на работа и проценка
Прилагодувањето на методите и очекувањата се основа за вистинска
инклузија.
Инклузивноста бара отвореност. Кога им давате избор на учениците, ја
градите нивната самодоверба.
Идеја за активност: Овозможете им на учениците да одберат начин на
изразување – преку пишување, усна презентација, цртеж, модел или
кратко видео. На тој начин секој може да покаже што знае, на начин што
му одговара.

4. Вклучете го образовниот асистент како дел од тимот
 Асистентите се важен дел од поддршката – нивната улога е да помагаат,
охрабруваат и придонесуваат кон учењето.
Идеја за активност: Планирајте активности каде наставникот го води
часот, а асистентот активно поддржува ученик или група – на пример,
преку игра со правила, практична активност или работа во парови.

5. Поттикнувајте пријателства и взаемна поддршка, а не зависност
 Целта е децата да се поврзуваат, да се дружат и да растат заедно – не
едни да зависат од други, туку да си помагаат рамноправно.
Идеја за активност: Вклучете тимски игри и групни задачи каде што секој
има своја улога, а поддршката доаѓа од соработката, не од надзор.

Запомнете: Вистинската инклузија започнува со прифаќање, но се гради
секојдневно – со емпатија, свесност и активно учество. Кога ги
воспитуваме децата да гледаат едни на други со срце, тогаш ја градиме
училницата како безбедно, топло и правично место, каде што секој се
чувствува вреден и сакан.
      

Креирајте средина што мотивира и
охрабрува



 1. Запознај го ученикот низ целосна слика
Секое дете учи на свој начин и има уникатни потреби. Потребно е
внимание, емпатија и соработка за вистинско разбирање. Разговарајте со
родителите, стручната служба и, кога тоа е можно, со самото дете.
Идеја за активност: Креирајте индивидуален профил со информации за
силните страни, интересите и потребите на ученикот - користете го како
алатка при подготвување на наставата и активности.

2. Препознај ја вредноста на различноста
Разликите не се пречка, туку можност да растеме заедно. Гледајте ги
различностите како ресурс, а не како предизвик.
Идеја за активност: Препознајте што го прави ученикот посебен и
овозможете му да се истакне преку активности каде што ќе го покаже
својот потенцијал – било да е тоа проект, игра или тимска задача.

3. Поттикнувајте независност и сигурност
Кога учениците знаат дека можат да побараат помош без страв или осуда,
се чувствуваат посигурни и порешителни.
Идеја за активност: Користете секојдневни фрази како „Кажи ако ти треба
помош“ и воведете визуелни сигнали (картички, симболи), кои учениците
можат да ги користат за да покажат дека им треба поддршка, особено оние
што потешко се изразуваат вербално.

4. Градете простор за социјална вклученост и комуникација
Секој ученик има право да биде слушнат и прифатен - без оглед на тоа
како комуницира.
Идеја за активност: Планирајте тимски активности каде секој има улога.
Користете мимика, гестови, слики или други алтернативни начини за
изразување за секој ученик, и охрабрете соработка и заемна почит.

5. Бидете трпеливи и покажете дека верувате во ученикот
Напредокот не е секогаш видлив веднаш, но секој чекор е важен. Кога
покажуваме дека веруваме во ученикот, му даваме сила да се развива.
Разбирањето и поддршката му даваат сила да се развива.
Идеја за активност: Заедно поставете лични, достижни цели и следете го
напредокот. Славете ги малите победи со зборови на охрабрување или со
мал гест што значи многу.

Запомнете: Инклузијата не е само метод или стратегија – таа е однос,
пристап и секојдневна посветеност. Секое дете заслужува простор каде
што ќе се чувствува прифатено, разбрано и поддржано да го постигне
својот максимум. Кога ние веруваме во нив – и тие веруваат во себе.
Инклузијата не е цел сама по себе – таа е секојдневна практика што ја
живееме заедно.

Разберете го ученикот како прв
чекор кон вистинска инклузија



Родителите се Ваши партнери и
поддршка

1. Започнете со емпатија и искрен разговор
Првиот чекор кон ефикасна поддршка за секое дете започнува со слушање на
родителот. Кога родителите чувствуваат разбирање и поддршка, тоа
позитивно се одразува врз детето. 
Идеја за активност: Организирајте редовни, доверливи индивидуални средби
со родителите, каде тие можат да споделат како се чувствуваат и нивните
потреби. Препорачајте им информации и ресурси за самопомош и обезбедете
јасни канали за комуникација.

2. Поттикнете ги да веруваат во потенцијалот на своето дете
Една од најголемите поддршки што можете да ја понудите на родителите е да
им помогнете да го препознаат и да веруваат во потенцијалот на своето дете.
Кога заеднички се фокусирате на она што детето може, а не само на
тешкотиите, ја градите надежта и довербата – и кај родителите и кај детето.
Идеја за активност: Редовно споделувајте конкретни примери од
секојдневието - моменти кога детето покажало напредок, интерес, труд или
вештина. Кратка белешка со позитивна повратна информација по наставниот
ден или недела може да значи многу и да го зајакне вашето партнерство.

3. Поттикнувајте партнерство преку активно учество на родителите
Кога родителите се вклучени во образовниот процес, децата чувствуваат
поголема сигурност, самодоверба и мотивација за учење. Заедничкото
делување создава посилна поддршка околу секое дете.
Идеја за активност: Редовно поканувајте ги родителите на средби, училишни
настани и вклучувајте ги во планирањето активности. Споделувајте конкретни
и практични идеи како да се ангажираат дома или во училишните активности,
со цел да се чувствуваат важен и вреднуван дел од заедницата.

4. Поттикнете самостојност и одговорност кај децата – преку родителска
поддршка
Самостојноста е темел за личен раст. Секое дете може да развие одговорност и
иницијативност кога има соодветна поддршка – и од училиштето и од дома.
Идеја за активност: 
Споделувајте идеи за едноставни домашни активности преку кои децата
можат да вежбаат самостојно – како на пример: заедничко планирање оброци,
поделба на домашни обврски или учество во семејни разговори каде се
охрабрува изразување сопствено мислење.

5. Бидете поддршка на родителите во процесот на инклузија
Инклузијата бара време, трпеливост и флексибилност. Родителите имаат
потреба од охрабрување и јасна насока низ овој процес. Сакаме родителите да
знаат дека не се сами – инклузивниот процес е патување што го споделуваме
заедно. 
Идеја за активност: Споделувајте информации за можните предизвици,
давајте примери од добра пракса и охрабрувајте ги родителите да бидат во
постојана комуникација со училиштето и стручниот тим. Секоја размена на
информации е чекор напред кон подобра поддршка за нивното дете.

